
J U R N A L  P E N G G U N A  M A L A Y S I A J I L I D  2 ,  V O L  4 0 ,  D I S  2 0 2 4 

CORAK PENGAMBILAN DAN PERBELANJAAN MAKANAN 
SERTA PENERIMAAN MENU RAHMAH DALAM KALANGAN 

PELAJAR IPTA DI LEMBAH KLANG 
 

(FOOD INTAKE AND EXPENDITURE PATTERNS AND THE 
ACCEPTANCE OF MENU RAHMAH AMONG IPTA STUDENTS 

IN THE KLANG VALLEY) 
 

Shamsul Azahari Zainal Badari*1 
 Nurul Haziqah Jamli1 

 
*Penulis Penghubung: (emel: shazri@upm.edu.my) 

 
Abstrak 
 
Kajian ini bertujuan untuk mengkaji corak pengambilan dan perbelanjaan makanan 
serta hubungannya dengan penerimaan Menu Rahmah dalam kalangan pelajar IPTA 
di Lembah Klang. Seramai 200 orang responden telah dipilih secara persampelan 
rawak mudah bagi menjawab borang soal selidik melalui aplikasi ‘Google Form’. Hasil 
kajian mendapati 63% responden adalah perempuan dan berbangsa Melayu (72.5%). 
Corak pengambilan makanan menunjukkan pengambilan yang tinggi terhadap 
kumpulan makanan bijirin bagi pengambilan responden untuk setiap hari (38.5%) dan 5-6 
hari/minggu (33.0%). Corak perbelanjaan makanan pula menunjukkan kumpulan 
makanan bijirin dan ayam merupakan perbelanjaan mingguan tertinggi responden, di 
mana purata masing-masing adalah sebanyak RM44.65 dan RM26.72. Tahap 
penerimaan responden terhadap Menu Rahmah adalah sederhana (60%). Ujian korelasi 
Pearson mendapati corak pengambilan makanan responden mempunyai perkaitan 
yang sangat signifikan dengan tahap penerimaan Menu Rahmah (r=0.241, p=0.001). 
Corak perbelanjaan makanan juga mempunyai perkaitan yang signifikan dengan 
tahap penerimaan Menu Rahmah (r=0.194, p=0.006). Kesimpulannya, walaupun 
tahap penerimaan Menu Rahmah dalam kalangan pelajar IPTA terpilih adalah 
sederhana, tetapi tahap penerimaan ini dipengaruhi oleh corak pengambilan  dan 
perbelanjaan makanan. 
 
Kata Kunci: Menu Rahmah, Corak Pengambilan Makanan, Corak Perbelanjaan 
Makanan, Tahap Penerimaan, Pelajar IPTA 
 
 

                               
1Jabatan Pengurusan Sumber dan Pengajian Pengguna, Fakulti Ekologi Manusia, Universiti Putra Malaysia 



142

J U R N A L  P E N G G U N A  M A L A Y S I A J I L I D  2 ,  V O L  4 0 ,  D I S  2 0 2 4 

Abstract 
 

This study aims to examine the patterns of food intake and expenditure, as well as 
their relationship with the acceptance of Menu Rahmah among IPTA students in the 
Klang Valley. 200 respondents were selected using simple random sampling to 
complete a questionnaire via the Google Form application. The study found that 63% 
of the respondents were women, and 72.5% were Malays. The food intake patterns 
indicated that a high percentage of respondents consumed cereals daily (38.5%) or 
5-6 days a week (33.0%). In terms of food expenditure, the grain and poultry 
categories had the highest weekly spending, with averages of RM44.65 and 
RM26.72, respectively. The acceptance level of Menu Rahmah among respondents 
was moderate at 60%. Pearson's correlation test revealed a significant correlation 
between the respondents' food intake patterns and their level of acceptance of Menu 
Rahmah (r=0.241, p=0.001). Additionally, there was a significant correlation between 
food expenditure patterns and acceptance level (r=0.194, p=0.006). In conclusion, 
although the acceptance level of Menu Rahmah among the selected IPTA students is 
moderate, this acceptance is influenced by their patterns of food intake and 
expenditure. 
 
Keywords: Rahmah Menu, Food Intake Pattern, Food Expenditure Pattern, 
Acceptance Level, IPTA Students. 
 
Pengenalan 
 
Salah satu keperluan yang paling penting dalam kehidupan manusia adalah 
makanan. Makanan mempunyai nilai yang istimewa kerana ia boleh digunakan 
sebagai sumber pendapatan kepada negara. Makanan, merupakan faktor utama 
dalam perkembangan perdagangan di awal dunia (FAO, IFAD, UNICEF, WFP & 
WHO, 2024). Makanan merupakan hak asasi manusia dan akses kepada makanan 
perlu berterusan bagi memastikan sumber makanan adalah mencukupi bagi 
mengelakkan kelaparan dan menggalakkan kesihatan dan kesejahteraan (FAO, 
IFAD, UNICEF, WFP & WHO, 2024). Sehingga kini, akses makanan dan keupayaan 
untuk memperolehnya merupakan salah satu komponen utama sekuriti makanan. 
 
Menurut The State of Food Security and Nutrition in the World (FAO, IFAD, UNICEF, 
WFP & WHO, 2024), makanan lebih dikenali sebagai satu senario di mana semua 
rakyat mempunyai akses kepada makanan yang mencukupi, membawa kepada 
hidup yang sihat dan aktif. Namun, disebabkan kemiskinan atau faktor lain, tidak 
semua orang mampu memperoleh makanan.  Ketidakupayaan untuk mendapatkan 
makanan menunjukkan kekurangan keselamatan  makanan, yang tidak mempunyai 
akses kepada makanan yang mencukupi dari segi fizikal,  sosial dan ekonomi di mana 
ianya boleh menyebabkan kelaparan dan kekurangan sesuatu diet (Azdie et al., 
2019). Oleh itu, untuk menangani isu ini, mekanisme  lain diperlukan untuk membantu 

kumpulan yang terdedah itu. Program Menu Rahmah telah muncul sebagai langkah 
utama terhadap isu tersebut dan bertindak sebagai mekanisme untuk menyediakan 
akses kepada makanan bagi pengguna yang berpendapatan rendah. 
 
Program Menu Rahmah merupakan inisiatif baru yang telah dicadangkan oleh 
Kementerian Perdagangan Dalam Negeri dan Kos Sara Hidup (KPDN) yang 
melibatkan pengusaha kedai makanan (bermasak) dan Persatuan Pengusaha 
Restoran dan Gerai Makanan, dilaksanakan secara sukarela dalam usaha kerajaan 
membantu dan mengurangkan kos sara hidup terutamanya golongan berpendapatan 
rendah. Oleh hal yang demikian, pengusaha gerai makanan dan restoran yang 
menyertai Program Menu Rahmah telah bersependapat untuk menawarkan 
makanan harian sama ada makan tengah hari atau malam pada kadar harga tidak 
melebihi RM5.00 bagi satu sajian. Kebiasaannya, sajian bagi Menu Rahmah ini 
meliputi satu sumber protein iaitu, ayam atau ikan dan satu jenis sayuran. 
 
Program Menu Rahmah telah diperluaskan ke IPTA selepas Aidilfitri 2023 dengan 
mensasarkan 20 buah IPTA di sekitar Lembah Kelang pada peringkat awalnya (Mohd 
Reda, 2023). Tujuan utama adalah untuk meringankan beban pelajar daripada 
golongan berpendapatan rendah (B40) yang menyambung pengajian di IPTA. 
Terdapat kajian yang menunjukkan kekurangan pilihan makanan yang murah dan 
berkhasiat menjadi salah satu punca kepada ketidakseimbangan makanan dan 
masalah pencernaan dalam kalangan golongan berpendapatan rendah di Malaysia 
dan pelajar universiti dari golongan yang kurang berkemampuan (Sharkawi et al., 
2019). Kajian Ahmad et al., (2021) menunjukkan bahawa pelajar yang terlibat dengan 
masalah kekurangan nutrien seimbang tidak mempunyai akses kepada makanan 
yang mencukupi dan berkhasiat serta lebih kerap memilih makanan ringan dan 
makanan segera dalam pemilihan makanan mereka. Perkara seperti ini akan 
mengakibatkan kemerosotan prestasi akademik, kesihatan, dan kesihatan mental 
seperti kemurungan dan stress. 
 
Di samping itu, kekurangan nutrien seimbang dalam makanan akan mengakibatkan 
kesan jangka panjang untuk kesihatan. Bagi kanak-kanak, ia akan mengakibatkan 
kesihatan fizikal dan mental yang lemah (Nagata, 2019). Selain itu, ianya akan 
mengakibatkan tumbesaran terbantut, diabetes, hipertensi, sakit jantung, dan 
kemurungan. Kekurangan makanan yang seimbang mengakibatkan badan 
kehilangan banyak nutrisi yang diperlukan. Hal ini akan mengakibatkan pelajar 
kehilangan tenaga dan kehilangan fokus semasa proses pembelajaran. Oleh itu, 
dengan adanya usaha mewujudkan Program Menu Rahmah ini akan membantu 
meningkatkan kesejahteraan fizikal dan meningkatkan prestasi akademik para 
mahasiswa. 
 
Untuk merealisasikan sasaran kerajaan bagi meringankan beban para mahasiswa 
dan mengurangkan masalah penyakit akibat pemakanan dalam kalangan pelajar 

universiti, adalah penting bagi meneliti sejauh mana keberkesanan Program Menu 
Rahmah yang telah dilaksanakan di institusi pengajian tinggi di Malaysia. Oleh itu, 
kajian ini bertujuan untuk menentukan perkaitan corak pengambilan dan 
perbelanjaan makanan terhadap tahap penerimaan Menu Rahmah dalam kalangan 
pelajar IPTA di Lembah Klang. 
 
Ulasan Literatur 
 
Program Menu Rahmah 
 
Program Menu Rahmah adalah program atau inisiatif baru Kementerian 
Perdagangan Dalam Negeri dan Kos Sara Hidup (KPDN) bersama rakan strategik 
yang terdiri dari Pengusaha Kedai Makanan (Bermasak) dan Persatuan Pengusaha 
Restoran dan Gerai Makanan dalam usaha kerajaan membantu dan mengurangkan 
kos sara hidup terutama golongan miskin tegar dalam kalangan B40. Pengusaha 
kedai makanan dan restoran yang menyertai Program Menu Rahmah telah bersetuju 
menyediakan makanan harian (makan tengahari atau malam) pada kadar tidak 
melebihi RM5.00 bagi satu hidangan. Biasanya hidangan dalam Menu Rahmah ini 
mengandungi satu sumber protein, ayam atau ikan dan satu jenis sayur (KPDN, 
2023).  
 
KPDN melaksanakan Program Menu Rahmah secara berperingkat bagi seluruh 
negeri bergantung kepada sambutan dari pengusaha restoran dan kedai makan. 
Inisiatif Menu Rahmah dilancarkan oleh pihak kerajaan adalah bertujuan untuk 
memastikan golongan B40 mampu membeli makanan di restoran pada harga yang 
berpatutan dan berbaloi yang mampu mengurangkan kos perbelanjaan mereka. 
Menu Rahmah juga merupakan ‘private driven initiatives’. Tiada jumlah sasaran 
ditetapkan. Ianya bergantung kepada sambutan dan sokongan pengusaha kedai 
makan dan persatuan restoran yang akan menyertai program ini. Program ini telah 
mengadakan sesi libat urus antara wakil-wakil persatuan restoran termasuklah 
Persatuan Pengusaha Restoran Muslim Malaysia (PRIMAS), Persatuan Pengusaha 
Restoran India Malaysia (PRIMAS), Persatuan Pengusaha Tomyam Malaysia, 
Malaysia Singapore CoffeShop Proprietors General Association (MCSPGA), 
Bumiputra Retailers Organization (BRO), Malaysia Retail Chain Association (MRCA), 
dan Malaysia Retailers Association (MRA) (KPDN,  2023). 
 
Program Menu Rahmah merupakan program bantuan yang melibatkan perbelanjaan 
makanan kepada kumpulan pengguna berpendapatan rendah (kategori B40) di 
Malaysia. Selain program ini, bantuan makanan dalam bentuk bakul makanan turut 
disediakan oleh agensi kerajaan yang lasin seperti Jabatan Kebajikan Masyarakat 
(JKM), dan ianya diberikan secara ‘one-off’ kepada pengguna B40 yang layak (Zainal 
Badari et al., 2023). Program bakul makanan ini merangkumi produk makanan 
seperti beras, minyak masak, gula, tepung gandum, susu pekat, garam, bihun, ikan 

kering atau bilis, kicap, sos cili, sardin, teh atau kopi, biskut, rempah ratus, dan cili 
kering (JKM, 2020). Selain agensi kerajaan, pihak swasta dan individu persendirian 
termasuk pertubuhan bukan kerajaan (NGO) turut menyumbang kepada program 
bakul makanan terutamanya ketika pandemik COVID-19 yang lepas (BERNAMA, 
2020). 
 
Bantuan bakul makanan sihat telah dimulakan oleh Kementerian Kesihatan Malaysia 
untuk kanak-kanak berumur lima tahun ke bawah yang mengalami masalah 
malnutrisi (Badari & Arcot, 2014). Bantuan bakul makanan telah lama wujud di 
negara-negara maju sebagai usaha membantu golongan berpendapatan rendah 
mendapatkan makanan yang mencukupi untuk ahli keluarga mereka serta zat 
makanan yang diperlukan (Zainal Badari et al., 2023). Keith-Jennings et al., (2019) 
pula melaporkan bahawa program bantuan makanan tambahan di Amerika Syarikat 
mengurangkan kemiskinan, memperbaiki sekuriti makanan dan meningkatkan tahap 
kesihatan penerima bantuan. 
 
Corak Pengambilan Makanan 
 
Menurut Lee (2009) corak penggunaan merujuk kepada tingkah laku individu dan isi 
rumah apabila mereka membuat keputusan untuk menggunakan produk 
menggunakan sumber yang ada secara berterusan. Dalam konteks makanan, ianya 
merujuk kepada pengambilan makanan oleh individu. Pada masa kini, diet yang sihat 
merujuk kepada pengambilan pelbagai kumpulan makanan yang berbeza bagi 
mendapatkan nutrien dan tenaga penting yang diperlukan oleh badan. Oleh itu, 
penggunaan kumpulan makanan yang berbeza, terutamanya sayur-sayuran, buah-
buahan, kekacang, bijirin penuh dan kacang, adalah penting (Bereuter & Glickman, 
2015).  
 
Peralihan dari masa remaja ke dewasa muda merupakan masa yang sangat penting 
untuk strategi promosi kesihatan, termasuk promosi pemakanan sihat, kerana 
banyak tingkah laku kesihatan dibangunkan dan diwujudkan dalam tempoh ini 
(Poobalan et al., 2014). Pelajar universiti berisiko membuat pilihan diet yang tidak 
sihat yang boleh menyebabkan masalah kesihatan yang ketara. Brown et al., (2014) 
melaporkan peralihan ke universiti menyebabkan perubahan ketara dalam pilihan 
pemakanan. Majoriti pelajar pascasiswazah makan di kafe dalam universiti dengan 
pilihan makanan sihat yang terhad. Jika pelajar tidak mencapai pemakanan yang 
mencukupi setiap hari, penurunan prestasi akademik atau fizikal boleh berlaku. 
Tambahan lagi, disebabkan kenaikan harga makanan, pelajar yang mempunyai 
masalah kewangan terpaksa mengambil makanan yang murah dan tinggi tenaga. 
Hal ini boleh menjejaskan pengambilan nutrisi mereka sekaligus menjejaskan tahap 
kesihatan fizikal mereka (Badari & Mohd Azilan, 2023). Syamilah (2022) pula 
melaporkan bahawa penjimatan wang oleh pelajar universiti bagi membeli barangan 
keperluan menyebabkan pengambilan makanan mereka turut terjejas.  

Survei Pemakanan Dewasa Malaysia (Malaysian Adult Nutrition Survey) 
melaporkan sebanyak 24.9% responden menghadapi prevalens ketidakjaminan 
makanan dalam terma kecukupan makanan, dan 21.9% responden mengurangkan 
pengambilan makanan mereka kerana faktor kekangan kewangan (Institute for 
Public Health (IPH), 2014). Kajian lepas turut menunjukkan bahawa masalah 
ketidakjaminan makanan turut berlaku dalam kalangan pelajar universiti. Di 
Malaysia, ketidakjaminan makanan dalam kalangan pelajar universiti berkisar antara 
43.5% hingga 67.1% (Norhasmah et al., 2013; Nur Atiqah et al., 2015; Wan Azdie et 
al., 2019), dan kadar ini amat membimbangkan Isu ketidakjaminan makanan dalam 
kalangan pelajar univerisiti adalah perlu diberi perhatian. Walaupun begitu, bagi 
pelajar universiti, untuk mendapatkan makanan yang mencukupi dan sihat 
merupakan perjuangan mereka (Jamil et al., 2020). 
 
Corak Perbelanjaan Makanan 
 
Merancang perbelanjaan isi rumah adalah penting untuk memenuhi keperluan 
pembelian barangan atau perkhidmatan yang terdapat di pasaran. Oleh itu, 
matlamat setiap isi rumah adalah untuk memenuhi keperluan asasnya seperti 
makanan, pakaian, tempat tinggal, kenderaan, pengangkutan dan pendidikan (Mohd 
Bakri et al., 2017). Keperluan dan kehendak isi rumah ditentukan oleh beberapa 
faktor dalaman dan luaran (Prospere Backiny-Yetna et al., 2014). Faktor-faktor ini 
berkaitan dengan tempat tinggal dan aktiviti isi rumah. Oleh itu, perbezaan antara 
keperluan dan kehendak isi rumah mempengaruhi perbelanjaan untuk makanan dan 
penggunaan bukan makanan (Ali et al., 2018). 
 
Survei Pendapatan dan Perbelanjaan Isi Rumah Malaysia pada tahun 2022 
mendapati secara purata, rakyat Malaysia membelanjakan 16.3% daripada 
pendapatan mereka untuk membeli makanan (Jabatan Perangkaan Malaysia, 
2022). Terdapat kajian yang menunjukkan isi rumah Malaysia yang seperti warga 
emas, penganggur, bercerai/balu dan tahap pendidikan yang rendah, dan pelajar 
universiti membelanjakan lebih banyak wang untuk makanan (Zuraini et al., 2017). 
Proses pembandaran juga mempengaruhi penggunaan makanan isi rumah 
berpendapatan rendah termasuk pelajar universiti. Terdapat beberapa aspek 
ketidakjaminan makanan yang berkaitan dengan konteks bandar seperti keperluan 
untuk membeli sebahagian besar makanan dan kebergantungan yang lebih tinggi 
pada sistem pasaran dan makanan terproses/siap (Zuraini et al., 2017; Ahmad 
Fahme et al., 2016).  
 
Faktor seperti pekerjaan dan pendapatan pula adalah prasyarat utama untuk 
mencapai kejaminan makanan dalam kalangan isi rumah bandar (Beatty & Tuttle, 
2015). Namun begitu, majoriti penduduk bandar terutamanya di negara 
membangun, adalah sangat kurang bernasib baik dengan kuasa beli yang terhad di 
mana kebanyakan mereka terlibat dalam pekerjaan bergaji rendah dan dalam sektor 

tidak formal. Pelajar universiti juga tidak terkecuali dalam hal ini. Hakikatnya ialah 
kebanyakan makanan yang dimakan di bandar perlu dibeli dan keluarga 
berpendapatan rendah terpaksa membelanjakan sebanyak 60-80% daripada 
mereka pendapatan mereka untuk makanan (Obisesan et al., 2016). 
 
Dalam kalangan pelajar universiti, ketidakjaminan makanan secara konsisten 
berkaitan dengan kebebasan kewangan, di mana pelajar perlu bermula menguruskan 
kewangan mereka pada keadaan ini (Bruening et al., 2017). Menurut Mohamad Fazli 
et al., (2008), pelajar universiti tidak bersedia untuk menguruskan kewangan mereka 
di kampus apabila mereka mendaftar ke universiti. Pelajar dengan status 
ketidakjaminan makanan dikaitkan dengan mereka yang menyewa atau berkongsi 
penginapan, mempunyai pendapatan yang rendah atau menerima bantuan 
kewangan daripada kerajaan (Hughes et al., 2011; Norhasmah et al., 2013). 
 
Tahap Penerimaan Makanan 
 
Tahap penerimaan didefinisikan sebagai pergerakan satu hala, iaitu daripada 
pembelajaran kepada pembelajaran dan pengalaman (Vermeulen, 2002) manakala 
menurut Grunert (2005) menekankan bahawa kualiti makanan dan keselamatan 
makanan akan membentuk permintaan pengguna. Selain itu, Verbeke (2005) telah 
mengkaji lebih lanjut dan mengidentifikasi bahawa kesihatan makanan merupakan 
fungsi utama dalam penentuan penerimaan makanan. Tambahan lagi, tahap 
penerimaan merupakan kelakuan seseorang tentang penerimaan bantuan bakul 
makanan adalah dibentuk daripada pengalaman langsung dengan perkhidmatan 
yang ditawarkan (Vermeulan & Barkema, 2002). Shamsul Azahari (2020) melaporkan 
bahawa tahap penerimaan bantuan bakul makanan dikira mengikut kuantiti barang 
yang diberi dalam sebuah keluarga dan kecukupan nutrien.  
 
Secara dasarnya, penerimaan makanan adalah fenomena kompleks yang 
dipengaruhi oleh pelbagai faktor (McEwan, 1988; Maina, 2018). Kedua-dua 
penyelidik ini menekankan peranan ciri deria, seperti rasa, aroma dan tekstur, dalam 
menentukan penerimaan terhadap makanan. Menurut Maina (2018), pengguna lebih 
cenderung untuk menerima makanan yang memberikan keseronokan. Manakala 
Siegrist (2008) pula menambah bahawa faedah, risiko dan keaslian teknologi 
makanan juga memainkan peranan penting dalam penerimaan makanan.  Faktor 
persediaan makanan, pola pemilihan makanan, pengaruh persekitaran serta didikan 
dan pendedahan kepada sesuatu makanan merupakan faktor utama penerimaan 
kuih tradisional dalam kalangan pelajar Fakulti Pengajian Pendidikan, Universiti Putra 
Malaysia seperti dilaporkan oleh Zakaria & Abd Wahab (2019).  
 
Kajian El-Zein et al., (2018) mendapati faktor seperti status ketidakjaminan makanan, 
pelajar antarabangsa, dan menerima pinjaman pelajar atau bantuan kewangan 
meningkatkan kemungkinan pelajar menggunakan pantri makanan di kampus. 

Walaupun begitu, hanya 38% pelajar dalam status ketidakjaminan makanan yang 
menggunakan pantri makanan ini. Empat halangan utama pelajar ini untuk 
menggunakan pantri makanan di kampus adalah stigma sosial, maklumat yang tidak 
mencukupi mengenai dasar penggunaan pantri, identiti diri dan waktu yang tidak 
sesuai. Kajian Kalkan (2019) pula menunjukkan penerimaan dan tabiat makanan 
dewasa muda wanita (termasuk pelajar) Turki adalah lebih baik daripada lelaki; 
berdasarkan kepada status celik pemakanan mereka. Fokus perlu diberikan untuk 
meningkatkan kesedaran pemakanan dalam kalangan kanak-kanak, belia termasuk 
pelajar dan juga orang dewasa di Turki. 
 
Metodologi Kajian 
 
Kajian ini menggunakan pendekatan kuantitatif iaitu secara tinjauan (survey) 
menggunakan borang soal selidik bagi mengumpulkan data untuk memperoleh 
maklumat yang diperlukan dalam menjawab persoalan yang dikemukakan. 
 
Lokasi Kajian 
 
Kajian ini dijalankan di IPTA sekitar Lembah Klang. Terdapat enam buah IPTA iaitu 
Universiti Putra Malaysia, Universiti Teknologi Mara, Universiti Pertahanan Nasional 
Malaysia, Universiti Islam Antarabangsa Malaysia, Universiti Kebangsaan Malaysia 
dan Universiti Malaya. Kawasan Lembah Klang dipilih adalah kerana ia merupakan 
satu bandar yang masih memiliki jumlah penduduk B40 dan terdiri daripada pelbagai 
latar belakang iaitu jantina, umur, tahap pendidikan dan pendapatan isi rumah. 
Universiti Putra Malaysia (UPM) dan Universiti Teknologi Mara Shah Alam (UITM) 
telah dipilih sebagai lokasi kajian. 
 
Persampelan 
 
Kajian ini menggunakan persampelan rawak bagi memilih dua (2) IPTA di Lembah 
Klang. Persampelan rawak mudah merupakan kaedah pemilihan di mana setiap unit 
populasi mempunyai peluang yang sama untuk dipilih menjadi sampel. Persampelan 
rawak mudah juga digunakan untuk memilih responden kajian. Ciri-ciri responden 
yang dipilih merujuk kepada pelajar dalam kategori B40 yang pendapatan keluarga 
kurang daripada RM 5,249 (Jabatan Perangkaan Malaysia, 2023). Pelajar yang 
memiliki ciri-ciri tersebut mempunyai peluang yang sama dan dipilih secara rambang 
untuk menjadi responden kajian. Seramai 200 orang responden dipilih bagi mewakili 
kedua-dua universiti yang terlibat dalam kajian ini. Bagi setiap univerisiti terpilih, 
proses pemilihan akan berhenti setelah mencapai responden yang ke 100. 

Instrumen Kajian 
 
Borang soal selidik digunakan sebagai instrumen dalam kajian ini. Borang soal 
selidik ini selidik terbahagi kepada empat bahagian iaitu: 
 
Bahagian A: Latar belakang Demografi Responden 
 
Bahagian ini merangkumi soalan mengenai maklumat latar belakang responden 
seperti umur, jantina, universiti, tahap pendidikan dan pendapatan isi rumah 
sebulan. 
 
Bahagian B: Corak Pengambilan Makanan 
 
Bahagian ini merangkumi 10 soalan berdasarkan amalan pengambilan makanan 
mengikut hari terhadap Program Menu Rahmah. Dalam bahagian ini, soalan juga 
ditanya berdasarkan empat (4) lapisan mengikut keutamaan di mana terdapat 
empat (4) pilihan pengambilan makanan iaitu 1 = Setiap hari, 2 = 5 hingga 6 hari, 3 
= 3 hingga 4 hari dan 4 = 1 hingga 2 hari. Soalan bahagian ini diterima pakai 
daripada Malaysian Adults Nutrition Survey 2014 (Institute for Public Health (IPH), 
2014). 
 
Bahagian C: Corak Perbelanjaan Makanan 
 
Bahagian in merangkumi corak perbelanjaan makanan pelajar terhadap Program 
Menu Rahmah. Dalam bahagian ini, terdapat 10 soalan yang akan dijawab sendiri 
oleh responden. Soalan adalah berbentuk terbuka di mana responden perlu 
menjawab dalam nilai Ringgit Malaysia (RM) mengenai anggaran perbelanjaan 
makanan mereka untuk seminggu. Soalan untuk bahagian ini diterima pakai 
daripada Zainal Badari et al., (2012). 
 
Bahagian D: Tahap penerimaan Menu Rahmah 
 
Bahagian ini untuk mengenal pasti tahap penerimaan Menu Rahmah dalam 
kalangan pelajar. Di dalam bahagian ini, sebanya 10 soalan ditanya berdasarkan 5 
lapisan mengikut iaitu 1 = Sangat tidak setuju, 2 = Tidak setuju, 3 = Neutral, 4 = 
Setuju dan 5 = Sangat setuju. Soalan untuk bahagian ini diambil dan diubahsuai 
daripada Shamsul et al., (2023). 
  
Pengumpulan Data 
 
Pengumpulan data mengambil masa selama tiga bulan di mana pengkaji mula 
mengedarkan borang soal selidik bermula dari bulan Ogos sehingga Oktober 2023. 
Responden akan menjawab sendiri borang soal selidik tersebut dengan bantuan 

pengkaji. Borang persetujuan juga turut disertakan bersama Google Form bagi 
mendapatkan persetujuan responden untuk terlibat di dalam kajian ini. 
 
Analisis Data 
 
Segala maklumat dan data yang diperoleh daripada borang soal selidik dianalisis 
menggunakan program Stastical Package For Social Science (SPSS) for Windows, 
Versi 23.0. Statistik deskriptif iaitu dalam bentuk kekerapan, peratus, dan purata 
digunakan untuk memerihalkan latar belakang demografi responden. Analisis 
korelasi Pearson juga digunakan bagi menentukan perkaitan antara corak 
pengambilan dan perbelanjaan makanan terhadap tahap penerimaan Menu 
Rahmah. 
 
Hasil Kajian dan Perbincangan 
 
Latar Belakang Responden 
 
Hasil kajian ini adalah seperti di dalam Jadual 1. Seramai 200 orang responden iaitu 
37.5% (75 orang) lelaki dan 62.5% (125 orang) perempuan dalam kalangan pelajar di 
IPTA terpilih di Lembah Klang telah menjawab borang soal selidik yang diedarkan. 
Didapati bilangan responden yang tinggi adalah perempuan berbanding dengan 
responden lelaki. Selain itu, kajian ini tidak dimaksudkan untuk mempunyai saiz yang 
sama kedua-dua jantina untuk memastikan pengambilan sampel dijalankan secara 
sistematik tanpa bias. Secara keseluruhan, purata umur responden adalah 22.67 
tahun. Umur responden yang paling ramai menjawab adalah 21 hingga 23 tahun iaitu 
sebanyak 60.5% (121 orang) manakala yang paling rendah adalah berumur 27 tahun 
ke atas sebanyak 2.0% (empat orang). Bagi bangsa pula yang tertinggi adalah 
bangsa Melayu iaitu 72.5% (145 orang) manakala yang paling rendah adalah bangsa 
Cina sebanyak 18% (36 orang) dan diikuti bangsa India 9.5% (19 orang). 
 
Kebanyakan responden merupakan pelajar Ijazah Sarjana Muda iaitu sebanyak 
78.5% (157 orang) diikuti pelajar Diploma sebanyak 15.0% (30 orang). Kebanyakan 
sumber pendapatan responden ialah daripada pinjaman  PTPTN iaitu seramai 44.5% 
(89 orang) dan diikuti dengan biasiswa iaitu seramai 25.5% (51 orang). Manakala 
yang paling rendah ialah bekerja sambilan, iaitu sebanyak 14.0% (28 orang). 

Jadual 1: Latar Belakang Responden (N=200) 
 

Pembolehubah Kekerapan (n) Peratus (%) 
Jantina 
 Lelaki 
 Perempuan 

75 
126 

37.5% 
62.5% 

Umur 
 18-20 
 21-23 
 24-26 
 27-29 
Purata = 22.67 ± 1.76 

23 
121 
52 
4 

11.5% 
60.5% 
26.0% 
2.0% 

Bangsa 
 Melayu 
 Cina 
 India 

145 
36 
19 

72.5% 
18.0% 
9.5% 

Pendidikan Semasa 
 Asasi 
 Diploma 
 Ijazah Sarjana Muda 
 Sarjana atau PHD 

7 
30 
157 
6 

3.5% 
15.0% 
78.5% 
78.5% 

Universiti 
 UPM 
 UITM Shah Alam 

100 
100 

50% 
50% 

Pendapatan isi rumah (RM) 
 Kurang daripada RM2500 
 RM2501-RM3170 
 RM3171-RM3970 
 RM3971-RM4850 
Purata = 2526.28 ± 950.61 

87 
72 
25 
16 

43.5% 
36.0% 
12.5% 
8.0% 

Pendapatan pelajar sebulan (RM) 
 Kurang daripada RM350 
 RM450-RM550 
 RM650-RM1000 
 RM1100-RM1450 
Purata = 195.60 ± 359.24 

167 
17 
13 
3 

83.5% 
8.5% 
6.5% 
1.5% 

Sumber pendapatan pelajar (RM) 
 PTPTN 
 Biasiswa 
 Ibu Bapa 
 Bekerja sambilan 

 
89 
51 
32 
28 

 
44.5% 
25.5% 
16.0% 
14.0% 

Bilangan ahli keluarga 
 1-3 
 4-6 
 7-9 
Purata = 3.59 ± 1.43 

102 
91 
7 

51.0% 
45.5% 
3.5% 

Corak Pengambilan Makanan 
 
Jadual 2 menunjukkan hasil dapatan daripada responden tentang corak pengambilan 
makanan mereka mengikut hari. Didapati sebanyak 38.5% (77 orang) responden 
memilih tujuh hari seminggu untuk makan makanan berasaskan bijirin seperti nasi, 
mee, bihun, kuetiau, pasta dan sebagainya. Hal ini kerana bijirin merupakan sumber 
utama karbohidrat yang membekalkan tenaga sebanyak 50% hingga 55% dari jumlah 
tenaga harian (Kementerian Kesihatan Malaysia, 2022). Hal ini diikuti dengan 
pengambilan makanan daripada kumpulan ayam/daging di mana sebanyak 43.0% 
(86 orang) responden memilih untuk makan ayam lima (5) hingga enam (6) hari 
seminggu. Ayam atau daging merupakan sumber protein untuk badan. Walaupun 
begitu, Panduan Diet Malaysia 2020 menyarankan pengambilan kumpulan makanan 
ini dalam kadar sederhana kerana ianya merupakan sumber lemak kepada badan 
juga (Kementerian Kesihatan Malaysia, 2022). Menurut Jaqua (1982), pengambilan 
daging yang berlebihan tidak digalakkan  terutamanya daging lembu kerana ia boleh 
menyebabkan kadar lemak yang berlebihan di dalam sajian. Didapati juga hanya 
46.5% responden (93 orang) mengambil makanan berasaskan sayur-sayuran dan 
buah-buahan sebanyak satu (1) hingga dua (2) hari seminggu sahaja. Terdapat 
kajian lepas yang mengkaji pengambilan sayur-sayuran dan buah-buahan 
berdasarkan jantina pelajar, tetapi tidak untuk kajian ini. Kajian dos Santos et al., 
(2017) mendapati pelajar perempuan bukan warganegara dan pelajar lelaki 
warganegara Denmark lebih banyak mengambil sayur-sayuran dan buah-buahan, 
manakala pelajar perempuan warganegara dan pelajar lelaki bukan warganegara 
Denmark pula kurang pengambilan kumpulan makanan ini. Alkazemi & Salmean 
(2021) pula mendapati faktor utama menghalang pelajar mengambil sayur-sayuran 
dan buah-buahan adalah rasa, sukar disediakan dan kurang pengetahuan tentang 
saranan pengambilan dan kaedah penyediaan.  
 
Secara keseluruhannya, makanan paling kerap diambil oleh responden adalah dari 
kumpulan makanan bijirin dan ayam. Dapatan yang sama diperoleh dalam kajian isi 
rumah di Malaysia (Zainal Badari et al., 2012; Norimah et al., 2008). Persamaan ini 
menunjukkan bijirin sebagai makanan utama atau makanan ruji bagi rakyat Malaysia. 
Walaupun begitu, Panduan Diet Malaysia 2020 menyarankan kumpulan makanan ini 
perlu diambil dalam kadar yang mencukupi tetapi tidak berlebihan (Kementerian 
Kesihatan Malaysia, 2022). Selain itu, jenis makanan seperti kekacang menunjukkan 
responden mengambilnya paling rendah daripada keseluruhan jenis makanan. 
Panduan Diet Malaysia 2020 pula menggalakkan pengambilan kumpulan makanan 
kekacang diambil satu sajian setiap hari (Kementerian Kesihatan Malaysia, 2022), 
tetapi secara realitinya berkemungkinan disebabkan makanan ini sukar diperolehi di 
kafeteria dan kedai makan di universiti.  

Jadual 2 : Corak Pengambilan Makanan (N=200) 
 

Kumpulan 
Makanan Kekerapan/hari Min Sisihan 

piawai 
 Setiap hari 5-6 3-4 1-2   
 n (%) n (%) n (%) n (%)   

Bijirin 77 
(38.5) 

66 
(33.0) 

50 
(25.0) 

7 
(3.5) 3.06 0.881 

Ayam 24 
(12.0) 

86 
(43.0) 

67 
(33.5) 

23 
(11.5) 2.46 0.838 

Sayur-sayuran 13 
(6.5) 

68 
(20.0) 

54 
(27.0) 

93 
(46.5) 1.87 0.955 

Telur 4 
(2.0) 

13 
(6.5) 

84 
(30.5) 

99 
(49.5) 1.61 0.694 

Produk tenusu 3 
(1.5) 

9 
(4.5) 

68 
(34.0) 

120 
(60.0) 1.48 0.657 

Konfeksi 0 
(0.0) 

9 
(4.5) 

58 
(29.0) 

133 
(66.5) 1.38 0.572 

Ikan 1 
(0.5) 

7 
(3.5) 

53 
(26.5) 

139 
(69.5) 1.34 0.553 

Buah-buahan 2 
(1.0) 

8 
(4.0) 

41 
(20.5) 

149 
(74.5) 1.32 0.598 

Daging 0 
(0.0) 

9 
(4.5) 

36 
(18.0) 

155 
(77.5) 1.27 0.549 

Kekacang 1 
(0.5) 

5 
(3.5) 

33 
(16.5) 

161 
(80.5) 1.23 0.508 

 
Corak Perbelanjaan Makanan 
 
Dari segi corak perbelanjaan responden, hasil kajian mendapati secara purata 
perbelanjaan makanan responden adalah sebanyak RM140.64 untuk seminggu. 
Didapati perbelanjaan makanan yang paling tinggi adalah dari kumpulan makanan 
bijirin iaitu sebanyak RM44.65 seperti di dalam Jadual 3. Ianya diikuti dengan 
kumpulan makanan ayam iaitu sebanyak RM26.72. Hasil kajian juga mendapati 
kumpulan makanan telur dan kekacang merupakan perbelanjaan yang paling rendah 
dalam kalangan responden di mana masing-masing adalah sebanyak RM5.95 dan 
RM5.38 seminggu. Hasil kajian ini tidak disokong oleh kajian McCartney et al., (2021) 
di mana ianya menunjukkan perbelanjaan kumpulan makanan relatif adalah berbeza 
mengikut jantina, status pekerjaan dan keperluan pemakanan khas. Pelajar lelaki 
dilaporkan membelanjakan jumlah wang yang lebih kecil untuk kumpulan makanan 
buah-buahan dan sayur-sayuran berbanding pelajar perempuan. Perbelanjaan 
makanan yang lebih tinggi juga dikaitkan dengan pengambilan buah-buahan, sayur-
sayuran dan daging tanpa lemak dan kumpulan makanan alternatif, protein, alkohol, 
air dan kalsium, manakala perbelanjaan bagi kumpulan makanan bijirin dan 
karbohidrat pula adalah lebih rendah. 

Perbelanjaan makanan berkait rapat dengan pengurusan kewangan pelajar. 
Terdapat kajian lepas yang menunjukkan corak perbelanjaan pelajar di universiti 
yang memperuntukkan wang yang banyak bagi perbelanjaan makanan dan 
penginapan mereka (Jalil et al., 2020). Kehidupan universiti memberikan satu set 
cabaran kewangan yang unik untuk pelajar, semasa mereka beralih kebergantungan 
daripada sokongan ibu bapa kepada peningkatan tanggungjawab peribadi untuk 
kesejahteraan kewangan mereka. Pelajar yang tinggal jauh dari rumah mesti 
mempunyai kemahiran untuk menguruskan kewangan mereka secara 
bertanggungjawab, kerana keperluan kewangan dan tabiat perbelanjaan mereka 
mengalami perubahan ketara dalam tempoh ini (Hartono & Isbanah, 2022). 
 

Jadual 3: Corak Perbelanjaan Makanan Seminggu (N=200) 
 

Kategori Makanan Min Sisihan piawai 
Bijirin (nasi, mee, bihun, kue tiau, pasta, dll) 44.65 26.10 
Ayam 26.72 13.59 
Ikan 12.10 9.95 
Konfeksi (kuih tempatan, kek, aiskrim, ABC, agar-
agar, dll) 11.73 11.57 

Produk tenusu (susu/keju/yogurt) 10.19 9.59 
 Daging 8.46 7.56 
Buah-buahan (pisang, jambu, betik, buah-buahan dalam 
tin) 7.83 7.21 

Sayur-sayuran/ ulam-ulaman 7.63 6.28 
Telur 5.95 4.33 
Kekacang (tahu, tempe, kacang tanah, dll) 5.38 6.65 

JUMLAH 140.64 102.82 
 
Tahap Penerimaan Menu Rahmah 
 
Jadual 3 menunjukkan hasil dapatan kajian mengenai penerimaan Menu Rahmah. di 
dalam bahagian ini, terdapat 10 soalan yang ditanya kepada responden berkenaan 
Menu Rahmah. Didapati kebanyakan responden menandakan skala 3 (neutral) ke 
skala 5 (sangat bersetuju) dengan penyataan yang diberikan dalam bahagian ini. 
Sebanyak 50.5% (101 orang) responden berkecuali dengan penyataan bahawa 
“Menu Rahmah yang disediakan menepati keperluan harian saya”. Walaupun begitu, 
40.0% (80 orang) responden bersetuju bahawa “kualiti makanan dalam Menu 
Rahmah adalah baik”. Bagi penyataan “kuantiti dan saiz hidangan Menu Rahmah 
bersesuaian dengan pengambilan makanan harian saya”, sebanyak 39.0% (78 
orang) responden bersetuju dengan penyataan ini. Ianya menunjukkan bahawa Menu 
Rahmah yang disediakan kepada pelajar di universiti terpilih masih mengekalkan 

kualiti dan kuantiti makanannya walaupun dijual pada harga murah. Walau 
bagaimanapun, kajian Zainol dan Seladorai (2016) pula mendapati majoriti pelajar 
terutamanya pelajar antarabangsa tidak berpuas hati dengan kualiti makanan yang 
dihidangkan oleh kafeteria di Universiti Utara Malaysia. Hal ini mungkin disebabkan 
perbezaan budaya pelajar tempatan dan antarabangsa yang mempengaruhi 
penerimaan kualti makanan yang dijual. Kualiti makanan dan minuman dikategorikan 
sebagai salah satu elemen penting kepuasan pelanggan dan merupakan penunjuk 
berkesan untuk pelanggan kembali semula ke restoran tertentu (Garg & Kumar, 
2017).   
 
Didapati juga, sebanyak 40.0% (80 orang) responden bersetuju dengan penyataan 
“sajian Menu Rahmah dapat melengkapkan pemakanan yang seimbang untuk diri 
saya”. Hal ini menunjukkan bahawa makanan yang dijual bagi Menu Rahmah 
dianggap mempunyai jumlah nutrien yang mencukupi kepada responden. Kajan 
Ismail et al., (2019) terhadap kepelbagaian menu di Institiusi Pengajian Tinggi dalam 
Malaysia mendapati menu yang pelbagai merupakan faktor utama dalam menarik 
dan mencerminkan keperluan, jangkaan dan kepuasan pelanggan melawat kafeteria. 
Kepelbagaian menu membolehkan pelajar mendapat pelbagai nutrien untuk badan 
berfungsi dengan baik dan memberi pilihan pelajar membeli makanan mengikut 
keperluan mereka. Hal ini turut disokong oleh laporan Panduan Diet Malaysia 2020 
yang menegaskan pengambilan makanan perlulah pelbagai bagi memastikan 
keperluan nutrien badan dapat dipenuhi (Kementerian Kesihatan Malaysia, 2022).  
 
Pernyataan mengenai lokasi jualan, harga jualan dan penerimaan keseluruhan 
responden terhadap Menu Rahmah menunjukkan kebanyakan responden bersetuju 
dengan pernyataan tersebut di mana masing-masing adalah sebanyak 54.5% (109 
orang), 44.5% (89 orang) dan 46.0% (92 orang). Hal ini menunjukkan lokasi jualan 
yang berhampiran dengan tempat tinggal responden membolehkan responden 
mendapatkan produk makanan Menu Rahmah dengan mudah. Harga Menu Rahmah 
yang murah juga dianggap membantu responden dalam perbelanjaan harian mereka. 
Pengguna berpendapatan rendah lebih sedar tentang harga dan nilai makanan 
berbanding dengan pengguna berpendapatan tinggi, dan pelajar universiti lebih 
memilih makanan yang murah dan lokasi jualan yang selesa dan berhampiran 
mereka (Amran et al., 2023). Hasil kajian ini juga turut disokong oleh kajian Eng et 
al., (2022) yang melaporkan tiga faktor teratas yang mempengaruhi pilihan pembelian 
makanan pengguna berpendapatan rendah di Malaysia ialah harga (79.4%), 
ketersediaan (lokasi) (75%) dan rasa (73%) makanan.  
 
 
 
 
 



156

J U R N A L  P E N G G U N A  M A L A Y S I A J I L I D  2 ,  V O L  4 0 ,  D I S  2 0 2 4 

Ja
du

al
 3

: P
en

er
im

aa
n 

Re
sp

on
de

n 
Te

rh
ad

ap
 M

en
u 

Ra
hm

ah
 (N

=2
00

) 
 

B
il.

 
So

al
an

 
K

ek
er

ap
an

 (n
) 

M
in

 
S.

P 
Pe

ra
tu

s 
(%

) 
1 

2 
3 

4 
5 

 
 

1.
 

M
en

u 
R

ah
m

ah
 

ya
ng

 
di

se
di

ak
an

 
m

en
ep

at
i 

ke
pe

rlu
an

 h
ar

ia
n 

sa
ya

. 
2 

11
 

10
1 

69
 

17
 

3.
44

 
 0

.7
68

 
1.

0 
5.

5 
50

.5
 

34
.5

 
8.

5 
 

 

2.
 

Ku
al

iti
 m

ak
an

an
 d

al
am

 M
en

u 
R

ah
m

ah
 a

da
la

h
ba

ik
.  

1 
8 

95
 

80
 

16
 

3.
51

 
0.

72
3 

0.
5 

4.
0 

47
.5

 
40

.0
 

8.
0 

 
 

3.
 

S
ay

a 
su

ka
 h

id
an

ga
n 

M
en

u 
R

ah
m

ah
 k

er
an

a
m

em
en

uh
i k

eh
en

da
k 

sa
ya

. 
2 

18
 

91
 

79
 

10
 

3.
39

 
0.

76
1 

1.
0 

9.
0 

45
.5

 
39

.5
 

5.
0 

 
 

4.
 

K
ua

nt
iti

 
da

n 
sa

iz
 

hi
da

ng
an

 
M

en
u 

R
ah

m
ah

be
rs

es
ua

ia
n 

de
ng

an
 

pe
ng

am
bi

la
n 

m
ak

an
an

ha
ria

n 
sa

ya
. 

2 
14

 
93

 
78

 
13

 
3.

43
 

0.
76

0 
1.

0 
7.

0 
46

.5
 

39
.0

 
6.

5 
 

 

5.
 

S
aj

ia
n 

M
en

u 
R

ah
m

ah
 

da
pa

t 
m

el
en

gk
ap

ka
n 

pe
m

ak
an

an
 y

an
g 

se
im

ba
ng

 u
nt

uk
 d

iri
 s

ay
a.

 
6 

11
 

83
 

80
 

20
 

3.
49

 
0.

86
2 

3.
0 

5.
5 

41
.5

 
40

.0
 

10
.0

 
 

 

6.
 

P
er

se
ki

ta
ra

n 
pr

em
is

 m
ak

an
an

 y
an

g 
m

en
ju

al
M

en
u 

R
ah

m
ah

 a
da

la
h 

be
rs

ih
 d

an
 k

es
el

am
at

an
 

m
ak

an
an

 te
rja

m
in

. 

1 
45

 
10

6 
38

 
10

 
3.

06
 

0.
79

7 

0.
5 

22
.5

 
53

.0
 

19
.0

 
5.

0 
 

 

7.
 

Je
na

m
a 

pr
od

uk
 m

ak
an

an
 y

an
g 

di
ju

al
 d

i b
aw

ah
P

ro
gr

am
 M

en
u 

R
ah

m
ah

 s
an

ga
t 

ba
gu

s 
da

n
se

da
p 

di
m

ak
an

. 

1 
36

 
11

5 
30

 
18

 
3.

14
 

0.
83

3 

0.
5 

18
.0

 
57

.5
 

15
.0

 
9.

0 
 

 

8.
 

Lo
ka

si
 

pr
em

is
 

ya
ng

 
m

en
aw

ar
ka

n 
M

en
u 

R
ah

m
ah

 
be

rd
ek

at
an

 d
en

ga
n 

te
m

pa
t 

tin
gg

al
sa

ya
. 

1 
10

 
58

 
10

9 
22

 
3.

71
 

0.
74

9 

0.
5 

5.
0 

29
.0

 
54

.5
 

11
.0

 
 

 

9.
 

M
en

u 
R

ah
m

ah
 

da
pa

t 
m

en
gu

ra
ng

ka
n

pe
rb

el
an

ja
an

 m
ak

an
an

      h
ar

ia
n 

sa
ya

. 
1 

3 
58

 
89

 
49

 
3.

91
 

0.
79

7 
0.

5 
1.

5 
29

.0
 

44
.5

 
24

.5
 

 
 

10
. 

S
ec

ar
a 

ke
se

lu
ru

ha
nn

ya
, 

sa
ya

 a
m

at
 b

er
pu

as
 

ha
ti 

de
ng

an
 h

id
an

ga
n 

M
en

u 
 R

ah
m

ah
. 

1 
5 

78
 

92
 

24
 

3.
67

 
0.

73
9 

0.
5 

2.
5 

39
.0

 
46

.0
 

12
.0

 
 

S.
P:

 S
is

ih
an

 P
ia

w
ai

; 1
=S

an
ga

t t
id

ak
 s

et
uj

u,
 2

=T
id

ak
 s

et
uj

u,
 3

=N
at

ur
al

, 4
=S

et
uj

u,
 5

=S
an

ga
t s

et
uj

u 



157

J U R N A L  P E N G G U N A  M A L A Y S I A J I L I D  2 ,  V O L  4 0 ,  D I S  2 0 2 4 

Hasil kajian juga mendapati kebanyakan responden mempunyai tahap penerimaan 
yang sederhana terhadap Menu Rahmah seperti di dalam Jadual 4. Didapati 
sebanyak 60.5% (121 orang) responden yang mendapat skor antara 24-57 dan 
dikategorikan sebagai tahap penerimaan sederhana. Selebihnya sebanyak 39.5% 
(79 orang) yang mempunyai skor melebihi 57 dan dikategorikan sebagai tahap 
penerimaan tinggi. Hal ini menunjukkan bahawa tahap penerimaan responden adalah 
sederhana ke tinggi, di mana Menu Rahmah ini masih dianggap sebagai tidak 
diterima secara keseluruhannya. Ianya mungkin kerana Menu Rahmah baharu 
diperkenalkan dan ianya mungkin tidak diketahui secara meluas oleh pelajar 
universiti.  Selain itu, walaupun kos Menu Rahmah adalah rendah, kepelbagaian 
Menu Rahmah yang disediakan mungkin tidak memenuhi citarasa responden 
menyebabkan penerimaan responden terhadap menu ini adalah sederhana. 
Terdapat kajian lepas yang melaporkan tabiat membeli makanan pelajar universiti 
paling banyak dipengaruhi oleh rasa, nilai kepada wang, mudah sedia dan kos 
makanan. Penambahbaikan yang biasa dicadangkan termasuk mengurangkan kos 
makanan dan meningkatkan kepelbagaian makanan kepada pelajar universiti (Tam 
et al., 2017). 
 
Sektor makanan menghadapi cabaran yang lebih tinggi jika dibandingkan dengan 
bidang perniagaan lain, kerana pengguna lebih berhati-hati terhadap apa yang 
mereka makan. Hal ini kerana makanan akan memasuki badan dan melalui saluran 
gastrousus, akhirnya menyerap banyak komponen nutrien (Guiné, et al., 2020). 
Konsep neofobia makanan, yang terdiri daripada ketakutan terhadap makanan baru, 
menunjukkan bagaimana ini boleh menjadi masalah. Walaupun fenomena ini telah 
dilaporkan mempunyai kejadian tertentu pada kanak-kanak, kebenarannya ialah 
terdapat orang yang neofobia makanannya berterusan sehingga dewasa dan ini akan 
menentukan keputusan mereka untuk memilih antara makanan baru yang tidak 
diketahui atau makanan lama yang sering dimakan (Guiné, et al., 2016). 
 

Jadual 4: Skor Tahap Kepuasan Responden Terhadap Menu Rahmah (N=200) 
 

Skor Kekerapan (n) Peratus (%) Min Sisihan 
piawai 

0-23 (Rendah) - -   
24-37 (Sederhana) 121 60.5   

38-50 (Tinggi) 79 39.5   
JUMLAH 200 100 2.395 0.490 

Perkaitan antara Corak Pengambilan Makanan, Corak Perbelanjaan Makanan dan 
Tahap Penerimaan Menu Rahmah 
 
Perkaitan di antara kedua pemboleh ubah tidak bersandar (corak pengambilan 
makanan dan corak perbelanjaan makanan) dengan pemboleh ubah bersandar 
(penerimaan Menu Rahmah) dalam kalangan responden telah dianalisis 
menggunakan ujian Korelasi Pearson. Hasil kajian adalah seperti di dalam Jadual 5. 
Hasil kajian mendapati terdapat perkaitan yang sangat signifikan bagi kedua-dua 
pemboleh ubah tidak bersandar yang dikaji, di mana analisis ujian Korelasi Pearson 
masing-masing menunjukkan r=0.241, p=0.001 dan r=0.194, p=0.006.  
 
Hal ini jelas menunjukkan bahawa penerimaan responden terhadap Menu Rahmah 
dipengaruhi oleh corak pengambilan makanan dan corak perbelanjaan makanan 
mereka. Corak pengambilan makanan responden dipengaruhi oleh pelbagai faktor. 
Ianya termasuk tahap pengetahuan responden terhadap makanan, harga makanan, 
kesediaadaan makanan dan faktor lain. Hasil kajian ini disokong oleh kajian Kabir et 
al., (2018) yang mendapati faktor individu (kemahiran memasak, rasa makanan, 
pantang larang makanan, pengetahuan dan persepsi), faktor masyarakat (pengaruh 
rakan sebaya dan norma sosial), faktor yang berkaitan dengan universiti (budaya 
kampus dan kekerapan peperiksaan), dan faktor persekitaran (ketersediaan sumber, 
kemudahan memasak dan harga makanan) muncul sebagai aspek utama yang 
menentukan tingkah laku pemakanan dan pengambilan makanan pelajar universiti di 
Bangladesh.  
 
Menu Rahmah diperkenalkan bagi membantu pelajar di universiti mendapatkan 
makanan yang mencukupi dan sihat dengan harga yang murah. Ia juga bertujuan 
untuk menangani masalah ketidakjaminan makanan dalam kalangan pelajar 
universiti. Kajian ini turut disokong oleh Ramlee et al., (2019) di mana faktor kos sara 
hidup yang tinggi merupakan antara faktor utama yang menyumbang kepada 
ketidakjaminan makanan dalam kalangan pelajar universiti di Terengganu. Kajian 
Jamil et al., (2020) yang dijalankan dalam kalangan pelajar sarjana muda di empat 
universiti awam di seluruh Semenanjung Malaysia melaporkan bahawa 60.9% pelajar 
telah mengalami ketidakjaminan makanan disebabkan kos makanan yang tinggi. 
Kajian Morris et al., (2016) pula melaporkan peratusan responden pelajar dalam 
jumlah sampel yang dianggap ketidakjaminan makanan ialah 35.0%. Terdapat 
hubungan yang ketara antara status sekuriti makanan dengan pemboleh ubah sosio 
demografi termasuk bangsa, purata mata gred, penggunaan pinjaman dan lokasi 
tinggal. 
 
Perbelanjaan makanan responden yang memfokuskan kepada makanan yang murah 
dan tinggi tenaga turut mempengaruhi penerimaan mereka terhadap Menu Rahmah. 
Harga makanan bagi Menu Rahmah yang murah amat diterima oleh responden. Hal 
ini secara tidak langsung dapat membantu responden mengurangkan bajet makanan 

mereka. Hasil kajian ini juga turut disokong oleh beberapa kajian lepas. Kajian lepas 
mendapati pelajar daripada keluarga berpendapatan rendah membelanjakan lebih 
sedikit untuk makanan berbanding mereka dari keluarga berpendapatan tinggi 
(Nurhafizah et al., 2013). Di samping itu, kos makanan sihat lebih mahal untuk dibeli 
oleh pelajar pada setiap masa menyebabkan mereka lebih cenderung untuk memilih 
harga makanan yang lebih berpatutan (Jamil et al., 2020). Kajian lepas juga 
melaporkan pelajar yang menerima bantuan kewangan didapati mempunyai status 
ketidakjaminan makanan (Ahmad et al., 2021). Walaupun kajian ini tidak 
memfokuskan kepada status sekuriti makanan responden, ianya perlu diberi 
perhatian kerana masalah ketidakjaminan makanan dalam kalangan pelajar universiti 
di Malaysia masih berlaku. Kos sara hidup yang tinggi dalam kalangan pelajar, 
makanan berkhasiat yang mahal, kenaikan yuran pengajian, dan ketidakcukupan 
bantuan kewangan yang diterima adalah faktor utama yang boleh membawa kepada 
ketidakjaminan makanan sedemikian (Ahmad et al., 2021; Jamil et al., 2020). Menu 
Rahmah merupakan salah satu alternatif yang boleh digunakan dalam membantu 
menangani masalah ketidakjaminan makanan dalam kalangan pelajar universiti. 
 
Jadual 5: Perkaitan antara Corak Pengambilan dan Perbelanjaan Makanan dengan 

Penerimaan Responden Terhadap Menu Rahmah (N=200) 
 

Pembolehubah Nilai r Nilai p 
Corak pengambilan makanan 0.241** 0.001 
Corak perbelanjaan makanan 0.194** 0.006 

**p<0.01.  
 
Kesimpulan 
 
Kajian ini dapat disimpulkan bahawa corak pengambilan makanan responden lebih 
tertumpu kepada produk makanan berasaskan bijirin bagi sumber karbohidrat 
manakala kumpulan makanan berasaskan ayam sebagai sumber protein. 
Pengambilan makanan ini turut mempengaruhi corak perbelanjaan responden di 
mana sebahagian besar wang dibelanjakan untuk makanan tersebut. Penerimaan 
Menu Rahmah adalah sederhana walaupun harganya rendah mungkin disebabkan 
Menu Rahmah yang disediakan kurang pelbagai dan tidak banyak pilihan kepada 
responden. Selain itu, faktor lain seperti rasa, lokasi jualan, dan kesediadaan 
makanan turut mempengaruhi penerimaan responden terhadap Menu Rahmah. 
Terdapat perkaitan yang  signifikan antara corak pengambilan makanan dan 
perbelanjaan makanan dengan penerimaan Menu Rahmah. Hal ini jelas 
menunjukkan bahawa penerimaan responden terhadap Menu Rahmah dipengaruhi 
oleh harga dan jenis makanan yang disediakan. Harga rendah tetap menjadi faktor 
utama penerimaan Menu Rahmah walaupun variasi makanan terhad. Menu Rahmah 
diharapkan dapat menangani masalah sekuriti makanan dalam kalangan pelajar 
Universiti terutamanya mereka yang dari keluarga berpendapatan rendah. 

